
PROFESSOR PRYS PARC

OUDTSHOORN - PARC (People Against Race Classification) word ondersteun deur 'n wêreldbekende antropoloog en kenner op die gebied van velkleur. 

Prof. Nina Jablonski, van die Universiteit van Pennsilvanië het verlede week gesorg vir 'n hoogtepunt in Glen Snyman, stigter van PARC, se stryd om rasseklassifikasie te beveg toe sy ingestem het om hom in Stellenbosch te ontmoet en haar insigte rondom velkleur en die nadelige uitwerking van rasseklassifikasie met hom te deel. 

Snyman het al koerantvoorblaaie, televisie en nasionale nuusblaaie gehaal in sy stryd om weg te doen met die rasseklassifikasie wat op dokumente verskyn. Volgens hom is daar baie meer sin daarin om 'n sosio-ekonomiese instrument te gebruik eerder as een wat op kleur gebasseer is. PARC se doelstellings is reeds geruime tyd gelede deur die onderwysersunie NAPTOSA ondersteun.

Sy ontmoeting met prof. Jablonski in Stellenbosch het weereens bevestig dat hy nie alleen staan ten opsigte van velkleur en die wanpersepsies wat daaroor heers nie. In sy gesprek met Jablonski het sy gesê dat haar nuutste boek, Living Color, the biological and social meaning of skin color, die ware feite rondom die ontwikkeling van velkleur verduidelik en dat talle wanpersepsies en vooroordele daarin die nek ingeslaan word. Sy het in 'n onderhoud met Die Burger twee weke gelede gesê: "As antropoloog wat die evolusie van velkleur bestudeer is ek in 'n goeie posisie om te sê kleur klassifikasie het ons ellendig in die steek gelaat."

Met verwysing na PARC het sy gesê dat die drukgroep baie potensiaal het en dat mense 
moet leer om verby etikette te kyk. 
"PARC should continue its work. It is a simple message but a 'heart' message. People need to change their hearts and make a mind shift. A process that will take time." 

Sy het ook benadruk dat die mens reeds meer as 100 000 jaar bestaan, maar dat rasseklassifisering slegs die afgelope 300 jaar deur mense se vooroordele ontwikkel het. 

Snyman sê dat dit tyd geword het vir alle Suid-Afrikaners om druk uit te oefen op die regering 
om weg te doen met rasseklassifikasie aangesien dit verdeeldheid en konflik veroorsaak. Die wet op bevolkingsregistrasie wat uit 1950 dateer is reeds in 1991 geskrap en PARC is van voorneme om sy saak voor die grondwetlike hof te stel. Belangstellendes kan meer inligting bekom op 
die webtuiste www.parcsa.co.za.
Berig: Hannes Visser.

Glen Snyman (stigter van PARC) en die internasionaal bekende antropoloog 


prof. Nina Jablonski. Tydens hul ontmoeting verlede week het sy 'n getekende kopie van haar nuutse boek, Living Color, waarin die evolusie van velkleur verduidelik word aan Snyman geskenk.








